
Upadesha Shatakam

ಉಪದೇಶಶತಕಂ

ತ್ರಿಷು ದೇವೇಷು ಮಹಾಂತಂ ಭೃಗುರ್ಬುಭುತ್ಸುಃ ಪರೀಕ್ಷ್ಯ ಹರಿಮೇಕಂ .

ಮೇನೇಽಧಿಕಂ ಮಹಿಮ್ನಾ ಸೇವ್ಯಃ ಸರ್ವೋತ್ತಮೋ ವಿಷ್ಣುಃ .. 1..
ರುಕ್ಮಾಂಗದಃ ಸ್ವಪುತ್ರಂ ನಿಹತ್ಯ ಖಡ್ಗೇನಮೋಹಿನೀವಚಸಾ .

ಸತ್ಯಾಂ ರರಕ್ಷ ವಾಚಂ ನ ಸಂಕಟೇಽಪಿ ತ್ಯಜೇದ್ಧರ್ಮಂ .. 2..

ನಿರ್ವಾಸಿತೋ ಹಿತೇಪ್ಸುರ್ವಿಭೀಷಣೋ ರಾವಣೇನ ಲಂಕಾಯಾಃ .
ತನ್ನಾಶಹೇತುರಾಸೀನ್ನಹಿ ನಿಜಬಂಧುರ್ವಿರೋದ್ಧವ್ಯಃ .. 3..
ಹೃತರಾಜ್ಯದರ್ಪಸಾರಂ ಸುಯೋಧನಂ ನಿಗ್ರಹೀತುಮಪಿ ಶಕ್ತಾಃ .
ಪ್ರೋಷುರ್ವನೇಷು ಪಾರ್ಥಾ ಧೀರಃ ಸಮಯಂ ಪ್ರತೀಕ್ಷೇತ .. 4..

ಮಣಿಹೇತೋರಭಿಶಪ್ತಃ ಕೃಷ್ಣಃ ಸತ್ರಾಜಿತಾಥ ಜಾಂಬವತಃ .
ಜಿತ್ವಾ ದದೌ ತಮಸ್ಮೈ ಜನಾಪವಾದಾದ್ಭಜೇದ್ಭೀತಿಂ .. 5..

ಸ್ವಾರಾಜ್ಯಮಶ್ನುವಾನಃ ಪ್ರಕೋಪ್ಯ ನಹುಷೋ ಮುನೀನಹಿರ್ಭೂತ್ವಾ .
ನ್ಯಪತತ್ತ್ವರಿತಮಧಸ್ತಾತ್ಪ್ರಾಪ್ತೈಶ್ವರ್ಯೋ ನ ದೃಪ್ತಃ ಸ್ಯಾತ್ .. 6..

ಸಹಧರ್ಮಿಣೀಂ ವನಾಂತಾದ್ದಶರಥಸೂನೋರ್ಜಹಾರ ದಶವಕ್ತ್ರಃ .
ಬಂಧನಮಾಪ ಸಮುದ್ರೋ ನ ದುರ್ಜನಸ್ಯಾಂತಿಕೇ ನಿವಸೇತ್ .. 7..

ಹಂತುಂ ದೇವಕತನಯಾಂ ವಸುದೇವೇನೋದ್ಯತಾಯುಧಃ ಕಂಸಃ .
ಮಧುರೋಕ್ತಿಭಿರನುನೀತಃ ಸಾಮ್ನಾ ಮೂರ್ಖಂ ವಶೇ ಕುರ್ಯಾತ್ .. 8..

ಭ್ರಾತರ್ಮಹದತಿಚಾರೋ ನಯುಕ್ತ ಇತಿ ವಾದಿನಂ ದಶಗ್ರೀವಃ .
ಧನದಂ ಬಬಂಧಯುದ್ಧೇ ಮೂಢಮತಿರ್ನೋಪದೇಷ್ಟವ್ಯಃ .. 9..
ವಿಶ್ರಬ್ಧಶ್ಚಟುವಚನೈಃ ಕೈಕೇಯ್ಯೈ ದಶರಥೋ ವರಂ ದತ್ತ್ವಾ .

ಸಂಕಟಮಾಪ ದುರಂತಂ ಸ್ತ್ರೀಷು ನ ಕುರ್ವೀತ ವಿಶ್ವಾಸಂ .. 10..

ಗರ್ವಾದ್ಯೋದ್ಧುಮುಪೇತಃ ಪೌಲಸ್ತ್ಯಃ ಸಪದಿ ಕಾರ್ತವೀರ್ಯೇಣ .

ಕ್ರೀಡಾಮೃಗ ಇವ ಬದ್ಧೋ ನ ಬಲೋದ್ರಿಕ್ತೇನಯೋದ್ಧವ್ಯಂ .. 11..

ಸಂದೀಪಿತಾಗ್ರಪುಚ್ಛೋ ಬದ್ಧತನುಸ್ತಾಡಿತೋಽಪಿ ರಕ್ಷೋಭಿಃ .
ಲಂಕಾಂ ಮಾರುತಿರದಹದ್ವಿಪದಿ ವಿಜಹ್ಯಾನ್ನ ಶೂರತ್ವಂ .. 12..

ರುಕ್ಮೀ ಛಲೇನ ದೀವ್ಯನ್ಬಲಂ ವಿಜಿತ್ಯಾಥ ಪರಿಹಸನ್ನುಚ್ಚೈಃ .
ದ್ರಾಗ್ವಧಮಾಪ ಸಭಾಯಾಂ ನೋಪಹಸೇನ್ನಿರ್ಜಿತಂ ದ್ಯೂತೇ .. 13..

ಶಕುನಿಸುಯೋಧನಕರ್ಣೈರ್ಜಿತೋಽಕ್ಷಧೂತೈರ್ಯುಧಿಷ್ಠಿರೋ ದ್ಯೂತೇ .

ನಿರ್ವಾಸಿತಃ ಸ್ವರಾಷ್ಟ್ರಾತ್ಕಿತವೈಃ ಸಹ ನಾಚರೇದ್ದ್ಯೂತಂ .. 14..

ಮಖರಕ್ಷಣಾಯ ಪುತ್ರಂ ವಿಶ್ವಾಮಿತ್ರಾಯ ದಶರಥೋಽರ್ಥಯತೇ .

ಪ್ರಾಯಚ್ಛದ್ಗತಶಂಕಂ ದುಸ್ತ್ಯಜಮಪ್ಯರ್ಥಿನೇ ದೇಯಂ .. 15..

ತ್ಯಜ ಪಾರ್ಥೈಃ ಸಹ ರಣಮಿತಿ ವಿದುರೇಣೋಕ್ತೋಽಮ್ಬಿಕಾಸುತಃ ಸತತಂ .

ತದಮತ್ವಾ ಕ್ಷಯಮಾಪತ್ಕರ್ತವ್ಯಂ ಭಾಷಿತಂ ಸುಹೃದಾಂ .. 16..

ಶಿಶುಪಾಲಃ ಕ್ರತುಕಾಲೇ ಹರಿಮರ್ಹಂ ಗರ್ಹಯನ್ನನರ್ಹೋಕ್ತ್ಯಾ .
ತತ್ಕ್ಷಣಮಿಯಾಯ ನಾಶಂ ನ ಮಹಾಂತಂ ಕ್ವಾಪಿ ಗರ್ಹೇತ .. 17..

ಅನ್ಯದ್ವಿಜಾಯಮೋಹಾನ್ನೃಗೋ ವದಾನ್ಯೋ ದ್ವಿಜಸ್ಯ ಗಾಂ ದತ್ತ್ವಾ .

ಸದ್ಯೋಽಭೂತ್ಕೃಕಲಾಸೋ ಬ್ರಹ್ಮಸ್ವಂ ದೂರತೋ ವಿಸೃಜೇತ್ .. 18..

ಸುಗ್ರೀವೋ ರಘುಪತಿನಾ ಹೃತದಾರೇಣೋಪಗಮ್ಯ ಹೃತದಾರಃ .
ದೃಢಮಾಬಬಂಧ ಸಖ್ಯಂ ಸಮಾನದುಃಖಃ ಸಖಾ ಕಾರ್ಯಃ .. 19..
ವೀರೋ ವೈತನಿಕಃ ಸನ್ವಿರಾಟನಗರೋಷಿತಃ ಕುಮಾರೀಣಾಂ .

ನರ್ತಯಿತಾರ್ಜುನ ಆಸೀದ್ಭಜೇದವಸ್ಥೋಚಿತಾ ವೃತ್ತಿಂ .. 20..

ದುಷ್ಯಂತಃ ಸ್ವವಧೂಮಪಿ ಕಣ್ವಾನೀತಾಂ ಶಕುಂತಲಾಂ ಸಸುತಾಂ .

ಸುಚಿರಂ ವಿಮೃಶ್ಯ ಭೇಜೇ ಕಾರ್ಯಂ ಸಹಸಾ ನ ವಿದಧೀತ .. 21..

ಜಮದಗ್ನಿನಾ ನಿಯುಕ್ತಃ ಸದ್ಯೋ ನಿಜಘಾನ ಮಾತರಂ ರಾಮಃ .
ನಿರ್ದೋಷಃ ಪುನರಾಸೀದ್ಗುರೂಕ್ತಮವಿಚಾರಿತಂ ಕುರ್ಯಾತ್ .. 22..

ಶತಯೋಜನತತಮಬ್ಧಿಂ ವಿಲಂಘ್ಯ ವಾತಾತ್ಮಜೋಽವಿಶಲ್ಲಂಕಾಂ .

ವೀರಾಗ್ರತಃಸರೋಽಭೂದ್ಯಶೋಽರ್ಜಯನ್ಸಾಹಸಂ ಕುರ್ಯಾತ್ .. 23..

ಪ್ರಹಿತಃ ಸುರೈರ್ಜಿಗೀಷುರ್ಹರಂ ಪ್ರಹರ್ತುಂ ಸ್ಮರೋಽಭ್ಯಯಾದ್ಯಾವತ್ .

ಭಸ್ಮೀಬಭೂವ ತಾವನ್ನ ಚಿಕೀರ್ಷೇದ್ದುಷ್ಕರಂ ಕರ್ಮ .. 24..

ಸಂಕುಟ್ಯ ಪಾದಘಾತೈಃ ಕಾಲಿಂದ್ಯಾಂ ಕೌಲಿಯಂ ಕೃತಾಗಸ್ಕಂ .

ನಿರಯಾಪಯನ್ಮುಕುಂದೋ ದುಷ್ಟೇ ದಂಡಃ ಪ್ರಯೋಕ್ತವ್ಯಃ .. 25..
ಕುಲಿಶಾಹತಿಹೃತಶಿರಸೇಽಪ್ಯದಾತ್ಕಬಂಧಾಯ ಜೀವತೇ ಶಕ್ರಃ .
ಅಶನಾಯೋರಸಿ ವದನಂ ದೀನೋ ರಿಪುರಪ್ಯನುಗ್ರಾಹ್ಯಃ .. 26..
ಸುಗ್ರೀವಾಯ ಶುಕಃ ಸ್ವಾದ್ದಶಮುಖಸಂದೇಶಮಾದಿಶನ್ಕಪಿಭಿಃ .
ಸಂತಾಡ್ಯ ಸಪದಿ ಬದ್ಧೋ ನ ದೂತಭಾವಂ ಭಜೇದಸತಃ .. 27..
ಅಶ್ವತ್ಥಾಮಾ ಹತ ಇತಿಯುಧಿ ಗಿರಮನೃತಾಂ ಯುಧಿಷ್ಠಿರೋಽವಾದೀತ್ .

ಪುನರನುತಾಪಮವಾಪತ್ಪಾಪಂ ಕೃತ್ವಾನುತಪ್ಯೇತ .. 28..

ಭೋಗಾನ್ಬಹೂನ್ಯಯಾತಿರ್ಭುಕ್ತ್ವಾ ವಯಸಾ ಸುತಸ್ಯ ಚಿರಕಾಲಂ .

ನಿರವಿದ್ಯತಾವಿತೃಪ್ತಃ ಕಾಮಂ ಮನ್ಯೇತ ದುಷ್ಪೂರಂ .. 29..

ಬಲಿರಿಂದ್ರಜಿತ್ತ್ರಿಲೋಕ್ಯಾಂ ಭುಂಜನ್ಭೋಗಾಂಶ್ಚಿರಾದ್ವಿನಷ್ಟಶ್ರೀಃ .
ಸುತಲೇಽಬಧ್ಯತ ಪಾಶೈರ್ಭೋಗಾನ್ಕ್ಷಣಭಂಗುರಾನ್ವಿದ್ಯಾತ್ .. 30..

ವಿಲಪಂತಂ ಹತಪುತ್ರಂ ಧೃತರಾಷ್ಟ್ರ ವೀಕ್ಷ್ಯ ಕರುಣಯಾ ಕೃಷ್ಣಃ .
ಕ್ಷಣಮನುಶುಶೋಚ ಸಾಸ್ರಂ ದುಃಖಿತಮನು ದುಃಖಿತೋ ಭೂಯಾತ್ .. 31..

ನಿಃಕ್ಷತ್ರಿಯಾಂ ನ ಚಕ್ರೇ ಯಾವದ್ರಾಮೋ ಭುವಂ ರುಷಾ ತಾವತ್ .

ಆಸೀದ್ರಣೈಕತಾನೋ ವಿರಮೇದಸಮಾಪ್ಯ ನಾರಬ್ಧಂ .. 32..

ದುಹಿತಾ ವಿದೇಹಭರ್ತುರ್ದಾಶರಥೇರ್ಭಾಮಿನೀ ಸೀತಾ .

ವಧಮಾಪ ರಾಕ್ಷಸೀನಾಂ ವಿಧೇರ್ವಿಚಿತ್ರಾ ಗತಿರ್ಬೋಧ್ಯಾ .. 33..
ನಿಗಮಾಗಮೈಕವೇತ್ತಾ ದ್ರೋಣಸ್ತಪ್ತ್ವಾ ತಪೋಽರ್ಥಮನ್ವಿಚ್ಛನ್ .

ಧಾನುಷ್ಕವೃತ್ತಿರಾಸೀದ್ಧರ್ಮಂ ಚಾರ್ಥಂ ಚ ಸೇವೇತ .. 34..

ಅಧಿಶಂಭುಮೌಲಿ ನಿವಸನ್ನೇಕಕಲಾತ್ಮಾ ಯಥಾರ್ಚ್ಯತೇ ಚಂದ್ರಃ .
ನ ತಥಾ ಸ ಪೂರ್ಣಬಿಂಬಃ ಶ್ರಯೇನ್ಮಹಾಂತಂ ಮಹತ್ತ್ವಾಯ .. 35..

ಶರತಲ್ಪಮಧಿಶಯಾನಾದ್ಭೀಷ್ಮಾದಾಕರ್ಣ್ಯ ಧರ್ಮಜೋ ಧರ್ಮಾನ್ .

ದುಃಖಂ ಜಹೌ ದುರಂತಂ ಪ್ರಷ್ಟವ್ಯಾಃ ಸತ್ಪಥಂ ವೃದ್ಧಾಃ .. 36..
ಕರ್ಣೇನ ಘಾತಯಿತ್ವಾ ಘಟೋತ್ಕಚಂ ಶಕ್ರಶಕ್ತಿನಿರ್ಮೋಕ್ಷಾತ್ .

ಜೀವಿತಮರಕ್ಷಿ ಪಾರ್ಥೈಃ ಸ್ವಾತ್ಮಾನಂ ಸರ್ವತೋ ರಕ್ಷೇತ್ .. 37..

ಪೃಥುಕೋಪಹಾರಪಾಣಿರ್ಹರಿಂ ಸಖಾಯಂ ಪ್ರಪದ್ಯ ದೀನಾತ್ಮಾ .
ಶ್ರೀಮಾನಭೂತ್ಸುದಾಮಾ ಶ್ರಯೇತ ಸನ್ಮಿತ್ತ್ರಮಾಪತ್ಸು .. 38..
ದೃಷ್ಟ್ವಾ ಹರಿಃ ಸಮಕ್ಷಂ ಬಾಣತ್ರಾಣಾಯ ಕೋಟವೀಂ ನಗ್ನಾಂ .

ಸಮರೇ ಪರಾಙ್ಮುಖೋಽಭೂತ್ಸ್ತ್ರಿಯಂ ವಿವಸ್ತ್ರಾಂ ನ ವೀಕ್ಷೇತ .. 39..

ಅದಿಶಲ್ಲಕ್ಷ್ಮಣಹೇತೋರ್ಮಾರುತಿಮಾನೇತುಮೋಷಧೀಂ ರಾಮಃ .
ತಾಮಾನಯತ್ಸ ದೂರಾದ್ಧುರ್ಯಃ ಕಾರ್ಯೇ ನಿಯೋಕ್ತವ್ಯಃ .. 40..
ಆರಾಧ್ಯ ಕೈತವಜ್ಞೋ ರೌದ್ರಂ ರುದ್ರಾದ್ವೃಕೋ ವರಂ ಲಬ್ಧ್ವಾ .

ಗೌರೀಮಿಯೇಷ ಹರ್ತುಂ ನ ವಿನೀತಂ ವಿಶ್ವಸೇದ್ಧೂರ್ತಂ .. 41..

ದಶಕಂಠರಕ್ಷಿತಾಯಾಂ ಲಂಕಾಯಾಂ ರಕ್ಷಸಾಮಭೂದ್ವಸತಾಂ .

ಗೃಹವಿತ್ತಬಂಧುನಾಶೋ ವಸೇನ್ನ ರಾಷ್ಟ್ರೇ ಕುಭೂಪಾಲೇ .. 42..

ಶಪ್ತ್ವಾಂಬರೀಷಮಾರ್ಯಂ ದುರ್ವಾಸಾಃ ಕೋಪನೋ ನಿರಾಗಸ್ಕಂ .

ಚಕ್ರೇಣ ತಾಪಿತೋಽಭೂನ್ನ ವಿದಧ್ಯಾತ್ಕ್ರೋಧಮಸ್ಥಾನೇ .. 43..

ಮಖಶಿಖಿನಿ ಹೂಯಮಾನಂ ತಕ್ಷಕಮವಿತುಂ ಪ್ರಪನ್ನಮಸಮರ್ಥಃ .
ಅಜಹಾನ್ನ ತು ಪುರುಹೂತಃ ಶರಣಮುಪೇತೋ ನ ಹಾತವ್ಯಃ .. 44..

ಹತ್ವಾ ಸ್ವಸುಸ್ತನೂಜಾನ್ಸದ್ಯೋ ಜಾತಾನ್ಬಹೂನ್ಖಲಃ ಕಂಸಃ .
ಉತ್ಸನ್ನಃ ಸಹಸಾಭೂನ್ನ ಕುತ್ಸಿತಂ ಕರ್ಮ ಕುರ್ವೀತ .. 45..

ಸೀತಾಂ ವಿಸೃಜ್ಯ ರಾಮಃ ಸಾಕಂ ಮುನಿಭಿರ್ಮುನಿವ್ರತೋ ರಾಜ್ಯಂ .

ಶಾಸನ್ನುವಾಸ ಪುರ್ಯಾಂ ನೇಯಃ ಸದ್ಭಿಃ ಸಮಂ ಸಮಯಃ .. 46..

